
საქართველოს პრეზიდენტის
ბრძანებულება №464

2002 წლის 5 ნოემბერი
ქ. თბილისი
თბილისის აპოლონ ქუთათელაძის სახელობის სახელმწიფო სამხატვრო აკადემიის საჯარო სამართლის იურიდიულ პირად ჩამოყალიბების შესახებ
დაკმაყოფილდეს საქართველოს კულტურის სამინისტროს შუამდგომლობა და თბილისის აპოლონ ქუთათელაძის სახელობის სახელმწიფო სამხატვრო აკადემიის საქმიანობის შემდგომი სრულყოფისა და გაუმჯობესების მიზნით „განათლების შესახებ“ საქართველოს კანონის მე-15 მუხლის 1-ლი პუნქტისა და „საჯარო სამართლის იურიდიული პირის შესახებ“ საქართველოს კანონის მე-5 მუხლის მე-2 პუნქტის „ბ“ ქვეპუნქტის შესაბამისად:

1. თბილისის აპოლონ ქუთათელაძის სახელობის სახელმწიფო სამხატვრო აკადემია ჩამოყალიბდეს საჯარო სამართლის იურიდიულ პირად.

2. დამტკიცდეს საჯარო სამართლის იურიდიული პირის – თბილისის აპოლონ ქუთათელაძის სახელობის სახელმწიფო სამხატვრო აკადემიის თანდართული დებულება.

3. საჯარო სამართლის იურიდიული პირის – თბილისის აპოლონ ქუთათელაძის სახელობის სახელმწიფო სამხატვრო აკადემიის სახელმწიფო ზედამხედველობა განახორციელოს საქართველოს კულტურის სამინისტრომ (ს. გოგიბერიძე). 
ე. შევარდნაძე
საჯარო სამართლის იურიდიული პირის – თბილისის აპოლონ ქუთათელაძის სახელობის სახელმწიფო სამხატვრო აკადემიის დებულება
თავი I
ზოგადი დებულებანი
საჯარო სამართლის იურიდიული პირის – თბილისის აპოლონ ქუთათელაძის სახელობის სახელმწიფო სამხატვრო აკადემია წარმოადგენს სახვითი ხელოვნების, დიზაინის, არქიტექტურის, ხელოვნების ისტორიისა და თეორიის განხრით პროფესიული კადრების უმაღლეს სკოლას საუნივერსიტეტო სტატუსით და დარგის სასწავლო-სამეცნიერო-მეთოდურ ცენტრს, რომელიც საქართველოს კულტურის სამინისტროსთან შეთანხმებით ქვეყნის მასშტაბით ახორციელებს სახელმწიფო პოლიტიკას სამხატვრო განათლებაში.


მუხლი 1. იურიდიული სტატუსი
1. თბილისის აპოლონ ქუთათელაძის სახელობის სახელმწიფო სამხატვრო აკადემია (შემდგომში – აკადემია) არის საჯარო სამართლის იურიდიული პირი, უმაღლესი საგანმანათლებლო დაწესებულება, რომელიც დაფუძნებულია საქართველოს პრეზიდენტის ბრძანებულებით.

2. აკადემიის, როგორც საჯარო სამართლის იურიდიული პირის, უფლებამოსილება და საქმიანობა განისაზღვრება საქართველოს კონსტიტუციით, მოქმედი კანონმდებლობით, კანონქვემდებარე აქტებითა და ამ დებულებით.

3. აკადემიის სრული სახელწოდებაა „საჯარო სამართლის იურიდიული პირი –თბილისის აპოლონ ქუთათელაძის სახელობის სახელმწიფო სამხატვრო აკადემია“.

4. აკადემიას აქვს დამოუკიდებელი ბალანსი და საბანკო ანგარიში, მათ შორის –სავალუტოც, ბეჭედი და შტამპი; ბეჭედზე ასახულია აკადემიის სახელწოდება სახელმწიფო ენაზე.

5. აკადემია თავისი კომპეტენციის ფარგლებში უფლებამოსილია დაამყაროს პირდაპირი საერთაშორისო კონტაქტები სხვა იურიდიულ და ფიზიკურ პირებთან, დადოს შესაბამისი შეთანხმებები, ხელშეკრულებები, რომლებიც არ ეწინააღმდეგება საქართველოს კანონმდებლობას და სახელმწიფოს საერთაშორისო ვალდებულებებს.

6. აკადემია ვალდებულია დებულებით გათვალისწინებული ამოცანების შესრულებისას აწარმოოს დოკუმენტაცია საქართველოს კონსტიტუციის, სამოქალაქო კოდექსის, სხვა საკანონმდებლო აქტებისა და საერთაშორისო ნორმების საფუძველზე, თუ ეს უკანასკნელი არ ეწინააღმდეგება საქართველოს კონსტიტუციას.

7. აკადემიას უფლება აქვს კანონით დადგენილი წესის შესაბამისად და მოქმედი კანონმდებლობის საფუძველზე აიღოს ვალდებულებები, გამოვიდეს მოსარჩელედ ან მოპასუხედ სასამართლოში.

8. აკადემია შექმნილია განუსაზღვრელი ვადით.

9. აკადემიის იურიდიული მისამართია: საქართველო, ქ. თბილისი 380008, გრიბოედოვის ქ. №22, მერაბ კოსტავას ქ. №59. ტელ.: 93-69-59, ტელეფაქსი, ფაქსი: 99-92-16, e-mail: rectoraposta.ge


მუხლი 2. აკადემიის ავტონომიურობა
1. აკადემია არის საგანმანათლებლო-შემოქმედებითი დაწესებულება, რომელიც მოქმედებს არსებული კანონმდებლობისა და ამ დებულების საფუძველზე.

2. აკადემიის საქმიანობის სფეროს განეკუთვნება:

ა) თანამედროვე მოთხოვნათა შესაბამისი მატერიალურ-ტექნიკური ბაზის შექმნა და მისი სათანადო ექსპლუატაცია, საბიბლიოთეკო ფონდების განახლება;

ბ) აკადემიის მართვა-გამგეობა, სტუდენტების მიმართ მიუკერძოებელი, სამართლიანი და არადისკრიმინაციული დამოკიდებულების საფუძველზე საგანმანათლებლო მისიის შესახებ საზოგადოების ეფექტიანი ინფორმირება;

გ) აკადემიის მმართველი ორგანოების არჩევა-დაკომპლექტება შესაბამისი მაღალი ხარისხის საგანმანათლებლო, შემოქმედებითი, სამეცნიერო-კვლევითი დონის კადრებით;

დ) სახვითი ხელოვნების, დიზაინის, არქიტექტურის, ხელოვნების ისტორიისა და თეორიის პროფილის სპეციალისტთა, ასისტენტ-სტაჟიორთა, ასპირანტთა მომზადება;

ე) სწავლების სტრატეგიული გეზის სახელმწიფო საგანმანათლებლო პროგრამის შესაბამისად შემუშავება, საქართველოს კულტურისა და განათლების სამინისტროების მიერ მოწონებული თანამედროვე საერთაშორისო სტანდარტების შესაბამისი საგანმანათლებლო პროგრამების შეჯერების საფუძველზე საგნობრივი პროგრამების პროექტების დამტკიცება;

ვ) სპეციალობათა ნუსხის შედგენა და დამტკიცება სახელმწიფოს მოთხოვნათა გათვალისწინებით, სწავლების ფორმის შემოღება და გაუქმება;

ზ) სამეცნიერო-პედაგოგიური წოდებებისა და ხარისხების მინიჭება;

თ) შემოქმედებით-მეთოდური და სამეცნიერო-კვლევითი მუშაობა;

ი) საკუთარი საწარმოო-შემოქმედებითი სტრუქტურების შექმნა, შემოქმედებითი, საცდელ-საკონსტრუქტორო, სამეცნიერო-კვლევითი, დეკორატიული და სარესტავრაციო სამუშაოების შესრულება, ამ მიზნით სხვადასხვა შესაბამისი სტრუქტურული ერთეულების შექმნა და საწარმოების დაფუძნება.

3. აკადემია საქართველოს კანონმდებლობით და ამ დებულებით დადგენილი წესით განკარგავს საკუთარ ქონებასა და ფინანსურ სახსრებს, წყვეტს მის კომპეტენციას მიკუთვნებულ საკითხებს.

4. აკადემიის ავტონომიურობა ვრცელდება მის მფლობელობასა ან/და საკუთრებაში მყოფ ტერიტორიაზე და მათზე არსებულ შენობა-ნაგებობებში.

თავი II
აკადემიის საქმიანობის მიზანი

მუხლი 3. საქმიანობის მიზანი
აკადემიის საქმიანობის მიზანია სახვითი ხელოვნების, დიზაინის, არქიტექტურის, ხელოვნების ისტორიისა და თეორიის პროფილის:

ა) კომპეტენტური და მაღალზნეობრივი სპეციალისტების მომზადება-გადამზადება;

ბ) ფუნდამენტური შემოქმედებით-კვლევითი, გამოყენებითი და სამეცნიერო საქმიანობა;

გ) სამეცნიერო-პედაგოგიური კადრების მომზადება-გადამზადება, სტაჟიორ-ასისტენტებისა და ასპირანტთა მომზადება, პედაგოგიური პერსონალის კვალიფიკაციის ამაღლების უზრუნველყოფა;

დ) აკადემიის, როგორც დარგის წამყვანი ცენტრის, მიერ ზემოაღნიშნულ მიმართულებათა მეთოდური საქმიანობის წარმართვა ქვეყნის მასშტაბით.

თავი III
აკადემიის სტრუქტურა, სასწავლო პროცესი, შემოქმედებითი და სამეცნიერო-კვლევითი მუშაობა

მუხლი 4. აკადემიის სტრუქტურული ერთეულები და მათი ფუნქციები
1. აკადემიის ძირითადი სასწავლო, მეთოდური, სამეცნიერო-კვლევითი, შემოქმედებითი სტრუქტურული ერთეულებია: ფაკულტეტი, კათედრა, სამეურნეო საწარმოო სამსახური, განყოფილება, დარგობრივი შემოქმედებითი სახელოსნო, მუზეუმი, შემოქმედებითი პრაქტიკის ბაზა, ბიბლიოთეკა, დამხმარე მეურნეობა, ლაბორატორია, მოსამზადებელი განყოფილება, რომელთა მუშაობის წესი და რეგლამენტი, აგრეთვე, უფლება-მოვალეობანი განსაზღვრულია შესაბამისი შინაგანაწესით, რომელსაც რექტორის წარდგინებით ამტკიცებს აკადემიის სამეცნიერო საბჭო.

2. აკადემიის სტრუქტურული ერთეულები ახორციელებენ სასწავლო, მეთოდურ, სამეცნიერო-კვლევით, საკონსტრუქტორო-ტექნოლოგიურ მუშაობას და აღირიცხებიან აკადემიის საერთო ბალანსზე.


მუხლი 5. სასწავლო პროცესი
1. აკადემია სასწავლო პროცესის საკონსტრუქტორო-მეთოდურ შემოქმედებითი და სამეცნიერო-კვლევითი მუშაობის ორგანიზაციის ფორმებს განსაზღვრავს სამეცნიერო საბჭოზე.

2. აკადემიის შინაგანაწესით განისაზღვრება: სტუდენტთა ჩარიცხვის, მომდევნო კურსზე ან სხვა ფაკულტეტზე გადაყვანის, კურსზე დატოვებისა და აკადემიიდან გარიცხვის, აკადემიური შვებულების, ფასიანი და უფასო სექტორის სტუდენტთა ცოდნის შეფასების სისტემა და კრიტერიუმები, ქცევის წესები და სწავლების პირობები, სტუდენტთა ფასიანი და უფასო მომსახურების რეჟიმი, კონტინგენტის როტაცია ყოველი სასწავლო წლის ბოლოს, სასწავლო მეცადინეობათა ყოველდღიური რაოდენობა, სასწავლო გეგმითა და სააკადემიო განრიგით განსაზღვრული თანმიმდევრობა, ლექციებს შორის შესვენების ხანგრძლივობა და გრაფიკი, სასწავლო პროცესის შიდაკონტროლის წესი.

3. სასწავლო პროცესის ვადებისა და ფორმების დადგენა, შინაგანაწესში სხვა ცვლილებათა შეტანა ხდება ახალი სასწავლო წლის დაწყებამდე.

4. ბავშვობიდან შეზღუდული შესაძლებლობების მქონე სტუდენტებისათვის (დიაბეტით დაავადებულნი და სხვა) სწავლის აუცილებელი პირობების შესაქმნელად შინაგანაწესით შეიძლება დადგენილი იქნეს ისეთი შეღავათები, რომლებიც ხელს შეუწყობს მათ სრულფასოვან ინტეგრაციას სასწავლო პროცესში. შეღავათებით არ შეიძლება დადგინდეს დაბალი საგანმანათლებლო სტანდარტი, გამოცდის, ატესტაციისა და ცოდნის სხვა ფორმებისაგან გათავისუფლება.

5. აკადემიის შინაგანაწესით არ შეიძლება შეიზღუდოს სასწავლო პროცესის მონაწილეთათვის მინიჭებული აკადემიური თავისუფლება, რომელიც დადგენილია საერთაშორისო სტანდარტებით და საქართველოს კანონმდებლობით.


მუხლი 6. სწავლების ფორმა
აკადემიაში სწავლება ხორციელდება დასწრებული სწავლების ფორმით (ინდივიდუალური, ჯგუფური, სალექციო, პრაქტიკული, სასემინარო მეცადინეობები, პედაგოგიური და საწარმოო პრაქტიკა. სადიპლომო ნაშრომებსა და რეფერატებზე მუშაობა, კონსულტაცია, საგამოფენო და დამოუკიდებელი საქმიანობა). ხელოვნების თეორიასა და ისტორიის სპეციალობაზე შესაძლებელია დაუსწრებელი სწავლების ფორმის შემოღება საქართველოს კულტურისა და განათლების სამინისტროებთან შეთანხმების საფუძველზე.


მუხლი 7. საგანმანათლებლო სერტიფიკატი
აკადემიის საგანმანათლებლო პროგრამის ათვისებისა და სახელმწიფო საგანმანათლებლო სტანდარტით დადგენილ მოთხოვნათა გათვალისწინებით, ატესტაციის გავლის შემთხვევაში სტუდენტს აკადემია აძლევს სახელმწიფო საგანმანათლებლო სერტიფიკატს (დიპლომს).


მუხლი 8. სამეცნიერო-პედაგოგიურ წოდებათა მიმნიჭებელი პროფესორთა და სადისერტაციო საბჭოები
1. აკადემიასთან იქმნება სადისერტაციო საბჭო, რომელიც თავის მუშაობას წარმართავს საქართველოს კანონმდებლობის შესაბამისად.

2. პროფესორისა და დოცენტის სამეცნიერო წოდება მიენიჭება საქართველოს სახალხო მხატვარს, საქართველოს დამსახურებულ მხატვარს, საქართველოს ხელოვნების დამსახურებულ მოღვაწეს, რომელიც უმაღლესი განათლების სფეროში ეწევა ნაყოფიერ პედაგოგიურ და მეთოდურ საქმიანობას, აქვს 10 წლის პედაგოგიური სტაჟი პროფესორის, ხოლო 5 წლისა _ დოცენტის წოდების მინიჭებისათვის, კონკურსით არჩეულია შესაბამის თანამდებობაზე და სულ ცოტა ერთი წლის განმავლობაში წარმატებით ასრულებს დაკისრებულ მოვალეობას.

3. სამეცნიერო და სამეცნიერო-პედაგოგიურ წოდებებს ანიჭებს უმაღლესი საგანმანათლებლო დაწესებულებების პროფესორთა საბჭო. საბჭოს გადაწყვეტილების რეგისტრაციას ახორციელებს საქართველოს სწავლულ ექსპერტთა საბჭო, რომელიც გასცემს სამეცნიერო წოდების დამადასტურებელ დიპლომს.

თავი IV
აკადემიის მართვა

მუხლი 9. აკადემიის მართვას ახორციელებენ:

1. ადმინისტრაცია:

ა) რექტორი;

ბ) რექტორატი;

გ) დეკანატი
2. სამეცნიერო-პედაგოგიური საბჭო.


მუხლი 10. რექტორი
1. რექტორი არის აკადემიის უმაღლესი თანამდებობის პირი. იგი წარმართავს აკადემიის საქმიანობას, ხელმძღვანელობს სამეცნიერო საბჭოსა და რექტორატს, წარმოადგენს აკადემიას სხვა ფიზიკურ და იურიდიულ პირებთან ურთიერთობაში, მოქმედებს აკადემიის სახელით, ასრულებს ამ დებულებითა და საქართველოს კანონმდებლობით დადგენილ ფუნქციებს.

2. აკადემიის რექტორის არჩევა-დამტკიცება ხდება „განათლების შესახებ“ საქართველოს კანონისა და აკადემიის დებულების შესაბამისად. რექტორის უფლებამოსილების ვადის გასვლამდე არა უადრეს 60 და არა უგვიანეს 45 დღისა სამეცნიერო საბჭო ვალდებულია მოაწყოს რექტორის არჩევნები. აკადემიის რექტორობის კანდიდატი უნდა იყოს პროფესორი, აკადემიის ძირითადი თანამშრომელი, უმაღლეს სასწავლებელში ან სამეცნიერო-კვლევით დაწესებულებაში ხელმძღვანელ თანამდებობაზე მუშაობის გამოცდილებით და უმაღლეს სასწავლებელში პედაგოგიური გამოცდილების სულ ცოტა 10 წლის სტაჟით. მისი ასაკი კონკურსში მონაწილეობისათვის საბუთების შეტანისას არ უნდა აღემატებოდეს 65 წელს.

3. „განათლების შესახებ“ საქართველოს კანონის შესაბამისად რექტორის არჩევა ხდება აკადემიის ძირითად ფაკულტეტებზე (სახვითი ხელოვნების, დიზაინის, არქიტექტურის, ხელოვნების ისტორიისა და ხელოვნების თეორიის ფაკულტეტებზე), საგანმანათლებლო პროგრამების ხანგრძლივობის ვადით.

4. რექტორის თანამდებობის დასაკავებლად კონკურსის გამოცხადების შესახებ გადაწყეტილება გამოაქვს სამეცნიერო საბჭოს. საბჭოს ამავე სხდომაზე ღია კენჭისყრით აირჩევა საორგანიზაციო კომისია, რომელიც შემდგომში წარმართავს რექტორის არჩევნების პროცესს. მოქმედი რექტორი აგრძელებს მოვალეობის შესრულებას ახალი რექტორის დამტკიცებამდე.

5. არჩევნებში მონაწილეობის მსურველთა განცხადებებს თანდართული საბუთებით საორგანიზაციო კომისია იღებს კონკურსის გამოცხადებიდან ორი კვირის განმავლობაში.

6. საორგანიზაციო კომისია საბუთების მიღების დღიდან ერთ კვირაში განიხილავს შემოსულ განცხადებებს და გამოაქვს დასკვნა არჩევნებში მონაწილეობის მისაღებად კანდიდატის დაშვება-არდაშვების შესახებ (საორგანიზაციო კომისიის გადაწყვეტილება მიიღება ღია კენჭისყრით). არჩევნებში მონაწილეობისათვის დაშვებულ კანდიდატთა სია შეიტანება ფარული კენჭისყრის ბიულეტენში. ბიულეტენში კანდიდატურების შეტანა ხდება მათ მიერ კონკურსში მონაწილეობისათვის განცხადების შემოტანის თარიღისა და დროის შესაბამისად.

7. აკადემიის სამეცნიერო საბჭოს მიერ რექტორის არჩევა ხდება ფარული კენჭისყრით. კენჭისყრაში უნდა მონაწილეობდეს საბჭოს წევრთა სიითი შემადგენლობის 2/3 მაინც. რექტორი არჩეულად ითვლება, თუ საბჭოს წევრთა სიითი შემადგენლობის ნახევარზე მეტმა ხმა მისცა მის კანდიდატურას.

8. იმ შემთხვევაში, თუ კენჭს იყრიდა ორზე მეტი კანდიდატი და არც ერთი მათგანი არ იქნა არჩეული, საბჭოს იმავე სხდომაზე იმართება ხელახალი ფარული კენჭისყრა იმ ორი კანდიდატისათვის, რომელთაც პირველ ტურში ხმების უმრავლესობა მიიღეს.

9. თუ კენჭს იყრიდა ერთი ან ორი კანდიდატი და ვერც ერთმა ვერ მიიღო არჩევისათვის საკმარისი ხმების რაოდენობა, ინიშნება ხელახალი არჩევნები (ცხადდება კონკურსი).

10. ხმის დამთვლელ კომისიას ირჩევს სამეცნიერო საბჭო ღია კენჭისყრით. ხმის დამთვლელი კომისიის მუშაობის პროცედურას ადგენს საორგანიზაციო კომისია. არჩევნების შედეგებს ამტკიცებს სამეცნიერო საბჭო ღია კენჭისყრით, დამსწრეთა ხმების უბრალო უმრავლესობით.

11. ფარული კენჭისყრა იმართება ბიულეტენების მეშვეობით. ბიულეტენში შედის კონკურსში დაშვებული ყველა კანდიდატის სახელი და გვარი. საბჭოს წევრი ხმას აძლევს მხოლოდ ერთ კანდიდატს, ყველა სხვა შემთხვევაში ბიულეტენი ბათილად ჩაითვლება.

12. აკადემიის სამეცნიერო საბჭოს მიერ ფარული კენჭისყრით რექტორად არჩეული კანდიდატურის შესაბამის დოკუმენტაციას საქართველოს კულტურის სამინისტრო სამ დღეში გადაუგზავნის საქართველოს განათლების სამინისტროს, რომელიც ერთ კვირაში განიხილავს მას და დასამტკიცებლად წარუდგენს საქართველოს პრეზიდენტს.

13. რექტორი (საბჭოს ხელმძღვანელი) ორგანიზებას უწევს აკადემიის მთლიან საქმიანობას, იგი პასუხისმგებელია სასწავლო, სამეცნიერო, შემოქმედებითი, აღმზრდელობითი და საორგანიზაციო-სამეურნეო საქმიანობის მაღალ დონეზე და ხარისხიანად წარმართვისათვის.

14. რექტორი პირადი პასუხისმგებლობის ფარგლებში იცავს სახელმწიფო ინტერესებს მისდამი დაქვემდებარებულ სახელმწიფო უმაღლეს სასწავლებელში.

15. რექტორი უფლებამოსილია:

ა) საქართველოს კანონმდებლობით დადგენილი წესით სამსახურში მიიღოს ან სამსახურიდან დაითხოვოს ყველა მუშაკი;

ბ) დაამტკიცოს აკადემიის შემადგენლობა და უზრუნველყოს მათი ფუნქციონირება;

გ) განსაზღვროს საწარმოო და სოციალური ფონდების გამოყენების მიმართულებები;

დ) კანონმდებლობით ნებადართული წესით განაგოს აკადემიის ქონება, გამოსცეს ბრძანებები – ინდივიდუალური სამართლებრივი აქტები და მითითებები;

ე) კანონმდებლობით დადგენილი წესით გახსნას და დახუროს აკადემიის ანგარიში ბანკში;

ვ) ხელმოწერითა და ბეჭდით დაადასტუროს აკადემიის დოკუმენტაცია;

ზ) დაამტკიცოს მიმღები საგამოცდო კომისიის, საგნობრივი კომისიებისა და ტექნიკური სამდივნოს შემადგენლობა, გარდა „განათლების შესახებ“ საქართველოს კანონის მე-18 პუნქტით გათვალისწინებული შემთხვევისა;

თ) შეადგინოს და დაამტკიცოს გადასაყვანი და სახელმწიფო გამოცდების კომისიების შემადგენლობა;

ი) აკადემიის სახელით დაამყაროს კავშირი სხვა საგანმანათლებლო (მათ შორის, უცხოეთის) დაწესებულებებთან.

16. რექტორი სამეცნიერო-პედაგოგიურ საბჭოსთან კონსულტაციის საფუძველზე უფლებამოსილია:

ა) დადგენილი წესით დასვას საკითხი აკადემიის სტრუქტურული ერთეულების საქართველოს კანონმდებლობის შესაბამისად შექმნისა და გაუქმების შესახებ;

ბ) საქართველოს განათლების სამინისტროსა და კულტურის სამინისტროსთან შეთანხმებით შემოიღოს და გააუქმოს სპეციალობები;

გ) განსაზღვროს და დაამტკიცოს სტუდენტთა (მათ შორის, უცხოელ სტუდენტთა) მიღებისა და ჩარიცხვის ფორმები და წესი.

17. რექტორი ვალდებულია დაიცვას აკადემიის დებულება.

18. რექტორი ანგარიშვალდებულია აკადემიის სამეცნიერო საბჭოს წინაშე აკადემიის სასწავლო-შემოქმედებითი, სამეცნიერო-კულტურული საქმიანობისათვის.

19. რექტორის თანამდებობიდან ვადაზე ადრე გათავისუფლება შესაძლებელია მოქმედი კანონმდებლობით დადგენილი წესის შესაბამისად.


მუხლი 11. აკადემიის რექტორატი, ფაკულტეტის საბჭო და დეკანატები
1. აკადემიის რექტორატში შედიან: რექტორი, პრორექტორები, დეკანები (პრორექტორობა და დეკანობა მათი ძირითადი სამუშაო ადგილია, ხოლო კათედრებზე მუშაობა ითვლება შეთავსებად), აგრეთვე, რექტორის განკარგულებით, აკადემიის სტრუქტურული ქვედანაყოფების ხელმძღვანელები.

2. აკადემიის რექტორატის შემადგენლობას განსაზღვრავს და ამტკიცებს აკადემიის რექტორი.

3. პრორექტორების კანდიდატურებს რექტორის წინადადებით ამტკიცებს სამეცნიერო საბჭო. პრორექტორად შეიძლება დაინიშნოს სამეცნიერო წოდების მქონე პირი. მისი დანიშვნის ვადა არ უნდა აღემატებოდეს რექტორის უფლებამოსილების ვადას.

4. დეკანს შესაბამისი ფაკულტეტის საბჭოს წარდგინებით ირჩევს აკადემიის სამეცნიერო საბჭო:
ა) ფაკულტეტის საბჭოს ძირითადი ამოცანაა კოლექტივის ძალისხმევა მიმართოს და უზრუნველყოს მაღალკვალიფიციური სპეციალისტების მომზადება სასწავლო პროცესის, საწარმოო ჩვევების განვითარების, სამეცნიერო კვლევითი და აღმზრდელობითი მუშაობის წარმატებული პრაქტიკული განხორციელების გზით;

ბ) ფაკულტეტის საბჭო აირჩევა შემდეგი შემადგენლობით: დეკანი, მისი მოადგილე, კათედრის გამგეები, პროფკავშირულ და სტუდენტურ ორგანიზაციათა წარმომადგენლები; საბჭოს შემადგენლობაში შეიძლება შეყვანილი იქნენ ფაკულტეტის წამყვანი პროფესორ-მასწავლებლები;

გ) ფაკულტეტის საბჭოს წევრთა რაოდენობა და პერსონალური შემადგენლობა მტკიცდება რექტორის მიერ სასწავლო პროგრამით განსაზღვრული ვადით;

დ) ფაკულტეტის საბჭოს საქმიანობა და უფლებამოსილება განისაზღვრება შესაბამისი წესდებითა და აკადემიის შინაგანაწესით.

5. დეკანად შეიძლება არჩეულ იქნეს:

ა) შესაბამისი ფაკულტეტის საბჭოში შემავალი კათედრის თანამშრომელი;

ბ) სხვა კათედრის თანამშრომელი, მაგრამ ფაკულტეტის პროფილის შესაბამისი სპეციალისტი;

გ) ზოგადსააკადემიო კათედრის თანამშრომელი.

6. ფაკულტეტის დეკანისა და კათედრის გამგის თანამდებობაზე შეიძლება არჩეულ იქნეს პირი, რომელიც აკმაყოფილებს საქართველოს შრომის კანონმდებლობით დადგენილ მოთხოვნებს და რომელსაც, როგორც წესი, აქვს პროფესორის სამეცნიერო-პედაგოგიური წოდება და პედაგოგიური მუშაობის არანაკლებ 10 წლის სტაჟი. არჩევის ვადაა ექვსი წელი. აღნიშნულ თანამდებობაზე ზედიზედ ორ ვადაზე მეტად არჩევა მიზანშეუწონელია. არჩევის წესი განისაზღვრება აკადემიის დებულებით. გამონაკლის შემთხვევაში არჩევის ერთი ვადით, ექვსი წლით კათედრის გამგის თანამდებობაზე შეიძლება არჩეულ იქნეს დოცენტის სამეცნიერო-პედაგოგიური წოდების მქონე პირი.

7. დეკანის მოადგილეებს დეკანის წარდგინებით ნიშნავს რექტორი.

8. სტრუქტურულ ერთეულებს უფლება აქვთ შევიდნენ აკადემიის სამეცნიერო საბჭოში რეკომენდაციებითა და წინადადებებით.

9. აკადემიის ადმინისტრაცია სამეცნიერო-პედაგოგიურ საბჭოსთან შეთანხმებით შეიმუშავებს არასაბიუჯეტო ფინანსური რესურსების ხარჯთა ნუსხის პროექტს.

10. აკადემიის რექტორატს უფლება აქვს სამეცნიერო-პედაგოგიურ საბჭოსთან შეთანხმებით, განსაზღვრული წესითა და პირობებით, არასაბიუჯეტო ფინანსური რესურსების არსებობის შემთხვევაში დანიშნოს სახელმწიფო სტიპენდიებისა და ხელფასების დანამატები, აკადემიის სტიპენდიები, გასცეს პრემიები, ჯილდოები, ფინანსური დახმარება.

11. რექტორატის წევრებისათვის ხელფასის დანამატის დანიშვნის, პრემიების, ჯილდოსა და აკადემიის შინაგანაწესით გათვალისწინებული სხვა ფინანსური დახმარების გაცემის საკითხს წყვეტს სამეცნიერო საბჭო.


მუხლი 12. სამეცნიერო-პედაგოგიური საბჭო
1. სამეცნიერო საბჭო არის აკადემიის არჩევითი ორგანო, რომლის შექმნა, საქმიანობა და უფლებამოსილება განისაზღვრება საქართველოს კანონმდებლობით და ამ დებულებით.

2. სამეცნიერო საბჭოს შემადგენლობაში აირჩევიან: პრორექტორები, ფაკულტეტის დეკანები, კათედრის გამგეები, აკადემიის სტრუქტურული ერთეულების ხელმძღვანელები, სწავლული მდივანი, ბიბლიოთეკის გამგე, ადმინისტრაციისა და სტრუქტურული ერთეულების ზოგიერთი წარმომადგენელი რექტორის რეკომენდაციით.

გაფართოებულ სამეცნიერო საბჭოს შემადგენლობაში შედიან აგრეთვე სტუდენტთა თვითმმართველობისა და სამეცნიერო წრეების წარმომადგენლები. გაფართოებულ სამეცნიერო საბჭოს მუშაობაში სათათბირო ხმის უფლებით მონაწილეობა შეუძლია ყველა პედაგოგს.

3. სამეცნიერო-პედაგოგიურ საბჭოს წევრთა რაოდენობა განისაზღვრება და შემადგენლობა მტკიცდება რექტორის ბრძანებით – ინდივიდუალური სამართლებრივი აქტით.

4. სამეცნიერო-პედაგოგიური საბჭო უფლებამოსილია:

ა) შეადგინოს და განიხილოს საგანმანათლებლო და საგნობრივი პროგრამები;

ბ) განსაზღვროს სამეცნიერო-შემოქმედებითი და მეთოდური მუშაობის მიმართულებები;

გ) განიხილოს ფაკულტეტის სასწავლო-მეთოდური და სამეცნიერო-კვლევითი საქმიანობის ანგარიშები;

დ) აირჩიოს კათედრის გამგეები, კათედრის პროფესორები და დოცენტები;

ე) რექტორის წარდგენით დაამტკიცოს აკადემიის პრორექტორები, სტრუქტურულ ერთეულთა ხელმძღვანელები;

ვ) ასისტენტ-სტაჟირებასა და ასპირანტურაში წარადგინოს აკადემიის კურსდამთავრებულთა კანდიდატურები;

ზ) მიანიჭოს სტუდენტებს სახელობითი სტიპენდიები;

თ) განიხილოს აკადემიის განვითარების პერსპექტიული გეგმები, განსაზღვროს საჭირო ფინანსური სახსრები სასწავლო და სამეცნიერო-მეთოდური მიზნებისათვის, მონაწილეობა მიიღოს საფინანსო და სამეურნეო-ადმინისტრაციული საქმიანობის ანგარიშების განხილვაში;

ი) განიხილოს საბჭოს მუშაობის ყოველწლიური ანგარიშები, სახელმძღვანელოების, სასწავლო-დამხმარე თვალსაჩინოებისა და სხვა სამეცნიერო, სასწავლო-მეთოდური ლიტერატურის გამოცემის საკითხები;

კ) დანიშნოს რექტორის არჩევნები;

ლ) ცალკეულ შემთხვევაში, განსაკუთრებული დამსახურებისა და აღიარების გათვალისწინებით, სამეცნიერო საბჭო უფლებამოსილია დასვას საკითხი ქვეყნის პრეზიდენტის წინაშე ერთი დამატებითი ვადით რექტორის არჩევის შესახებ (ამ საკითხზე საბჭო გადაწყვეტილებას იღებს ფარული კენჭისყრის საფუძველზე).

5. სამეცნიერო საბჭო უფლებამოსილია საპატიო პროფესორად აირჩიოს გამოჩენილი უცხო ქვეყნის სპეციალისტი და ცნობილი მოღვაწე.

6. სასწავლო, სამეცნიერო და სხვა საკითხის შესახებ საბჭო გადაწყვეტილებას იღებს ღია კენჭისყრით, ხმის უმრავლესობით, ხოლო თანამდებობის დასაკავებლად იმართება ფარული კენჭისყრა აკადემიის საარჩევნო დებულების შესაბამისად.

7. სამეცნიერო საბჭოს სხდომის მსვლელობა ფორმდება ოქმის სახით, რომელსაც ხელს აწერენ საბჭოს თავმჯდომარე და მდივანი.

8. საბჭოს მუშაობა წარიმართება ყოველი სემესტრისათვის შედგენილი გეგმის მიხედვით. საბჭოს სამუშაო გეგმას სხდომაზე მისი განხილვის შემდეგ ამტკიცებს აკადემიის რექტორი.

9. სამეცნიერო საბჭოს თავმჯდომარე აკონტროლებს საბჭოს სხდომაზე მიღებული გადაწყვეტილებების შესრულების მიმდინარეობას და შედეგების შესახებ ინფორმაციას აწვდის სამეცნიერო საბჭოს.


მუხლი 13. სამეურვეო საბჭო
1. აკადემიაში ფინანსური სახსრების მოზიდვისა და მათი რაციონალური განკარგვის მიზნით იქმნება სამეურვეო საბჭო. სამეურვეო საბჭოს წევრი შეიძლება იყოს ნებისმიერი ფიზიკური და იურიდიული პირი, თუ იგი დაინტერესებულია აკადემიის მოღვაწეობით და სურვილს გამოთქვამს აღმოუჩინოს მას მორალური, ეკონომიკური ან სხვა სახის დახმარება.

2. სამეურვეო საბჭოს შემადგენლობას აკადემიის რექტორის წარდგინებით ამტკიცებს სამეცნიერო საბჭო.

3. სამეურვეო საბჭოს სხდომა იმართება წელიწადში ერთხელ; საჭიროების შემთხვევაში – მეტჯერაც. მისი მუშაობის რეგლამენტი განისაზღვრება შესაბამისი წესდებით, რომელსაც ამტკიცბს სამეცნიერო საბჭო.


მუხლი 14. აკადემიის მუშაკთა უფლება-მოვალეობანი
1. აკადემიის პედაგოგიური, ადმინისტრაციული, სამეურნეო და სხვა პერსონალის უფლება-მოვალეობა განისაზღვრება მოქმედი კანონმდებლობით, აკადემიის დებულებით, შინაგანაწესითა და სხვა სამართლებრივი აქტებით.

2. აკადემიის პედაგოგი ვალდებულია:

ა) უზრუნველყოს პედაგოგიური და სამეცნიერო-შემოქმედებითი პროცესის მაღალი ხარისხი;


ბ) განუვითაროს სტუდენტებს პროფესიული თვისებები, დამოუკიდებლობა, ინიციატივა, შემოქმედებითი უნარი;

გ) სისტემატურად აიმაღლოს კვალიფიკაცია და პროფესიული დონე.

3. აკადემიის პედაგოგიურ პერსონალს მიეკუთვნება: პროფესორი, დოცენტი, უფროსი მასწავლებელი, ასისტენტი. ამ თანამდებობათა დაკავება ხდება სამეცნიერო-პედაგოგიური და ფაკულტეტის საბჭოებზე არჩევის გზით და შემდგომ შრომის ხელშეკრულების გაფორმებით.

4. აკადემიის ადმინისტრაციული, სამეურნეო და სხვა პერსონალის უფლება-მოვალეობები განისაზღვრება მოქმედი კანონმდებლობით, ამ დებულებით და სხვა სამართლებრივი აქტებით.

თავი V
აკადემიის ქონება, ფინანსური სახსრები, საბუღალტრო აღრიცხვა-ანგარიშგება და კონტროლი

მუხლი 15. აკადემიის ქონება
1. აკადემიას დასახული მიზნებისა და დაკისრებული ფუნქციების განსახორციელებლად სახელმწიფო ქონების მართვის სამინისტრო თხოვებისა და უსასყიდლო უზუფრუქტის ხელშეკრულების საფუძველზე გადასცემს სახელმწიფო ქონებას.

2. აკადემია უფლებამოსილია კანონმდებლობით დადგენილი წესით შეიძინოს უძრავი ქონება, გაასხვისოს ან დატვირთოს იგი. შეიმუშაოს საშტატო ნუსხა, შრომის ანაზღაურების ფონდი. საქართველოს კულტურის სამინისტროსა და ფინანსთა სამინისტროს თანხმობით აიღოს სესხი ან გაწიოს თავდებობა.

3. აკადემია ქონების შეძენას, სარგებლობასა და გასხვისებას ახორციელებს კანონმდებლობით დადგენილი წესით და საკუთარი დებულების შესაბამისად.

4. აკადემიის ქონებას შეადგენს:

ა) საჩუქრად, შეწირულობის სახით ან ანდერძით გადაცემული ფინანსური სახსრები, ქონება და საკუთრების სხვა ობიექტები;

ბ) ამ დებულებით გათვალისწინებული და მოქმედი კანონმდებლობით დაშვებული სხვა საქმიანობით მიღებული შემოსავალი, ამ შემოსავლით შეძენილი ქონება და საკუთრების სხვა ობიექტები.

5. აკადემიის ქონების მართვასა და საფინანსო-ეკონომიკურ საქმიაობასთან დაკავშირებული საკითხები რეგულირდება მოქმედი კანონმდებლობით.


მუხლი 16. ფინანსური სახსრები
1. აკადემიის ფინანსური სასხრების წყაროა:

ა) სახელმწიფო ბიუჯეტიდან გამოყოფილი მიზნობრივი სახსრები;

ბ) სახელმწიფო შეკვეთის შესრულებით მიღებული შემოსავალი;

გ) სამოქალაქო გარიგებებით მიღებული შემოსავალი;

დ) სპონსორთა შემოწირულობანი, გრანტები;

ე) აკადემიის სტრუქტურაში არსებულ ორგანიზაციათა და დაფუძნებულ საწარმოთა საქმიანობის შედეგად მიღებული შემოსავლები;

ვ) სხვა წყაროებით მიღებული შემოსავლები, რომლებიც მოქმედ კანონმდებლობას არ ეწინააღმდეგება.

2. აკადემიის სახსრები და შემოსავლები, რომლებიც ასახულია მის დამოუკიდებელ ბალანსში, მთლიანად ხმარდება დაწესებულების მიზნებისა და ფუნქციების შესრულებას. აკადემიის სახსრებისა და შემოსავლების გამოყენება რაიმე სხვა მიზნით აკრძალულია.


მუხლი 17. საბუღალტრო აღრიცხვა-ანგარიშგება
აკადემია ვალდებულია საქართველოს კანონმდებლობით დადგენილი წესით აწარმოოს საფინანსო-ეკონომიკური საქმიანობის აღრიცხვა-ანგარიშგება, შეადგინოს ბალანსი და დასამტკიცებლად წარუდგინოს საქართველოს კულტურის სამინისტროს.


მუხლი 18. სახელმწიფო კონტროლი
1. აკადემიის სახელმწიფო კონტროლი გულისხმობს მისი საქმიანობის კანონიერების, მიზანშეწონილობის, ეფექტიანობისა და საფინანსო-ეკონომიკური საქმიანობის ზედამხედველობას.

2. აკადემიის სახელმწიფო კონტროლის განმახორციელებელი ორგანო კანონმდებლობით მინიჭებული კომპეტენციის ფარგლებში არის საქართველოს კულტურის სამინისტრო.

თავი VI
საერთაშორისო თანამშრომლობა უმაღლესი განათლების სფეროში

მუხლი 19. საერთაშორისო თანამშრომლობის განხორციელება
აკადემიას უფლება აქვს ჩაერთოს საერთაშორისო თანამშრომლობაში, მონაწილეობა მიიღოს სტუდენტებისა და სამეცნიერო-პედაგოგიური მუშაკების ორმხრივი და მრავალმხრივი ურთიერთგაცვლის, განათლების სრულყოფის საერთაშორისო პროგრამებში, მოაწყოს ერთობლივი გამოფენები, კონკურსები, კვლევები, კონგრესები, სიმპოზიუმები და სხვა ღონისძიებები, გაერთიანდეს საერთაშორისო ორგანიზაციებში.

თავი VII
დებულებაში ცვლილებების შეტანის წესი, აკადემიის  რეორგანიზაცია და ლიკვიდაცია

მუხლი 20. 
აკადემიის დებულებაში ცვლილებების შეტანა ხდება კანონმდებლობით დადგენილი წესით.


მუხლი 21. აკადემიის რეორგანიზაცია, ლიკვიდაცია
1. აკადემია შექმნილია განუსაზღვრელი ვადით.

2. აკადემიის რეორგანიზაცია ან ლიკვიდაცია ხდება საქართველოს კანონმდებლობით დადგენილი წესით.

3. ლიკვიდაციის შედეგად აკადემიის დარჩენილი ქონება გადადის სახელმწიფო საკუთრებაში.


